
Shri Ganesha Stotram Banasurakritam

બાણાસુરકૃતં શ્રીગણેશસ્તોત્રમ્

॥ શ્રીગણેશાય નમઃ ॥
બાણાસુર ઉવાચ ।
વિઘ્નેશાય પરેશાય ભક્તવિઘ્નવિદારિણે ।
અભક્તવિઘ્નકર્ત્રે તે વિઘ્નવિઘ્નાય વૈ નમઃ ॥ ૪૯॥
વિનાયકાય દેવેશ દૈત્યેશનાયકાય તે ।
નિરઙ્કુશાય સાતત્યં ગણેશાય નમો નમઃ ॥ ૫૦॥
જ્યેષ્ઠરાજાયજ્યેષ્ઠાય જ્યેષ્ઠપૂજ્યાય તે નમઃ ।
સર્વપૂજ્યાદિપૂજ્યાય પરેશેશ નમો નમઃ ॥ ૫૧॥
લમ્બોદરાય સર્વાય માત્રે પિત્રે તદાત્મને ।
આદિમધ્યાન્તહીનાય હેરમ્બાય નમો નમઃ ॥ ૫૨॥
શૂર્પકર્ણાય શૂરાય મોહાન્ધકવિદારિણે ।
બ્રહ્મેશાય સુશાન્તાય શાન્તિદાત્રે નમો નમઃ ॥ ૫૩॥
એકદન્તાય દેવાય સ્વાનન્દે વાસકારિણે ।
અમેયાયાપ્રતર્ક્યાય માયિને તે નમો નમઃ ॥ ૫૪॥
માયામાયિકરૂપાય માયામાયિકવર્જિત   ।
અનાથાનાં પ્રણાથાય નાથનાથાય તે નમઃ ॥ ૫૫॥
સિદ્ધિબુદ્ધિપતે તુભ્યં સદા યોગપરાયણ ।
યોગીન્દ્રાણાં સુયોગાય કુલદેવાય તે નમઃ ॥ ૫૬॥
ત્વદધીનમિદં સર્વં બુદ્ધિચાલકરૂપિણે ।
સિદ્ધ્યા સમ્મોહિતં નાથ સિદ્ધિદાત્રે નમો નમઃ ॥ ૫૭॥
શિવાદયઃ સમર્થાશ્ચ ત્વદીયકૃપયાઽભવન્ ।
અહઙ્કારેણ યુક્તાશ્ચેદ્ભ્રષ્ટાઃ સ્વસ્વાધિકારતઃ ॥ ૫૮॥
મયા તેઽજ્ઞાનભાવેન ત્વં ત્યક્તઃ શિવકામ્યયા ।
માં શપ્ત્વા ત્યજ્ય સઃ શમ્ભુર્ગતઃ ક્રોધપરાયણઃ ॥ ૫૯॥
અતો માં રક્ષ વિઘ્નેશ ત્વન્નાથં નાથવર્જિતમ્   ।

અપરાધાન્ મહોગ્રાન્ મે ક્ષાન્ત્વા પાહિ નિરન્તરમ્ ॥ ૬૦॥
એવં સ્તુત્વા ગણેશાનં પ્રણનામ રુરોદ ચ ।
બાણઃ પરમદુઃખાર્તઃ પાદં ગૃહ્ય મહાત્મનઃ ॥ ૬૧॥
તમુત્થાપ્ય ગણાધીશસ્તં જગાદ મહાસુરમ્ ।
સ્વમાયામોહિતં દીનં સ્વસ્વૈવ શરણાર્થિનમ્   ॥ ૬૨॥
(ફલશ્રુતિઃ)
શ્રીગણેશ ઉવાચ ।
ત્વયા કૃતમિદં સ્તોત્રં વ્યતિક્રમવિદાહકમ્ ।
ભવિષ્યતિ મહાદૈત્ય સર્વસિદ્ધિપ્રદાયકમ્ ॥ ૬૩॥
અનેન સ્તુવતે દૈત્ય પ્રસન્નોઽહં દદામિ વૈ ।
ભુક્તિં  મુક્તિં  સદા સૌખ્યં શ‍ૃણ્વતે મનસીપ્સિતમ્ ॥ ૬૪॥
ત્વયા ત્યક્તોઽહમત્યન્તક્રોધયુક્તશ્ચ નિત્યદા ।
શિવહીનં પ્રકૃત્વાંઽતે  નારકં ત્વાં કરોમિ વૈ ॥ ૬૫॥
કિં  કરોમ્યધુના દૈત્ય શુક્રશિષ્યં મહાસુરમ્ ।
શરણાગતમેવં મે મત્પાદપ્રવણં પરમ્ ॥ ૬૬॥
શિવશાપો ન મિથ્યા તે ભવિષ્યતિ કદાચન ।
તથાપિ શ‍ૃણુ મે વાક્યં તુભ્યં સૌખ્યપ્રદાયકમ્ ॥ ૬૭॥
વાસુદેવં સમાયુધ્ય ભુજચ્છેદો ભવિષ્યતિ ।
ભ્રષ્ટરાજ્યઃ પુનઃ સદ્યો રાજ્યયુક્તો ભવિષ્યસિ ॥ ૬૮॥
એવમુક્ત્વા મહાદૈત્યં ગણેશો વિરરામ હ ।
તમુવાચ મહાદૈત્યઃ પ્રણમ્ય ગણનાયકમ્ ॥ ૬૯॥
ઇતિ બાણાસુરકૃતં શ્રીગણેશસ્તોત્રં સમ્પૂર્ણમ્ ॥
- ॥ મુદ્ગલપુરાણં અષ્ટમઃ ખણ્ડઃ । અધ્યાયઃ ૧૩ । ૮.૧૩ ૪૯-૬૯॥
- .. mudgalapurANaM aShTamaH khaNDaH . adhyAyaH 13 . 8.13 49-69..

